
BUXORO AMIRLIGI QOʻSHININING JANGOVAR TAYYORGARLIGI VA 
QUROLLANISH DARAJASI: AN’ANA VA MODERNIZATSIYA JARAYONLARI 

 
For citation: Tolqin D. Khudoykulov. COMBAT TRAINING AND LEVEL OF ARMAMENT OF 
THE ARMY OF THE EMIRATE OF BUKHARA: TRADITIONS AND MODERNIZATION 
PROCESSES. Look to the past. 2026, vol. 9, issue 9. 
 
 

http://dx.doi.org/10.5281/zenodo.23031884 
 

ANNOTATSIYA  
Mazkur maqolada Buxoro amirligi qoʻshinining jangovar tayyorgarligi, qurollanish darajasi 

va harbiy-moddiy ta’minotining asosiy xususiyatlari tahlil qilinadi. Tadqiqotda amirlik qoʻshinida 
saqlanib qolgan an’anaviy harbiy tayyorgarlik usullari, jang olib borish taktikasi, harbiy 
xizmatchilarning kasbiy koʻnikmalari hamda qurol-yarogʻ bilan ta’minlanish holati yoritiladi. 
Shuningdek, XIX asrning ikkinchi yarmi – XX asr boshlarida tashqi harbiy-siyosiy ta’sirlar 
natijasida qoʻshinni modernizatsiya qilishga boʻlgan urinishlar, zamonaviy qurol-yarogʻ va harbiy 
texnika namunalarining kirib kelishi hamda ulardan foydalanish imkoniyatlari tadqiq etiladi. 
Buxoro amirligi qoʻshinining jangovar salohiyatini belgilagan omillar, an’anaviy va zamonaviy 
harbiy tizim oʻrtasidagi ziddiyatlar qiyosiy-tarixiy yondashuv asosida baholanadi. 

Kalit soʻzlar: Buxoro amirligi, qoʻshin, harbiy tayyorgarlik, jangovar tayyorgarlik, 
qurollanish, qurol-yarogʻ, harbiy texnika, harbiy xizmat, taktika, harbiy an’analar, modernizatsiya, 
harbiy islohotlar, jangovar salohiyat. 

БОЕВАЯ ПОДГОТОВКА И УРОВЕНЬ ВООРУЖЕНИЯ ВОЙСКА 
БУХАРСКОГО ЭМИРАТА: ТРАДИЦИИ И ПРОЦЕССЫ МОДЕРНИЗАЦИИ 

 
АННОТАЦИЯ  

В статье анализируются основные особенности боевой подготовки, уровня 
вооружения и военно-материального обеспечения войска Бухарского эмирата. 
Рассматриваются традиционные формы военной подготовки, сохранившиеся в эмирате, 
тактика ведения боевых действий, профессиональные навыки военнослужащих, а также 
состояние обеспечения войска оружием и военным снаряжением. Особое внимание 
уделяется попыткам модернизации военной организации во второй половине XIX – начале 
XX века под воздействием внешних военно-политических факторов, поступлению 

http://dx.doi.org/10.5281/zenodo.23031884

современных образцов вооружения и военной техники, а также возможностям их 
практического применения. На основе сравнительно-исторического подхода оцениваются 
факторы, определявшие боевой потенциал армии Бухарского эмирата, а также противоречия 
между традиционной военной системой и модернизационными тенденциями. 

Ключевые слова: Бухарский эмират, войско, военная подготовка, боевая подготовка, 
вооружение, оружие, военная техника, военная служба, тактика, военные традиции, 
модернизация, военные реформы, боевой потенциал. 

  
Tolqin D. Khudoykulov, 

Doctor of Historical Sciences (DSc), Professor, 
Shahrisabz State Pedagogical Institute, Uzbekistan 

 
COMBAT TRAINING AND LEVEL OF ARMAMENT OF THE ARMY OF THE 

EMIRATE OF BUKHARA: TRADITIONS AND MODERNIZATION PROCESSES 
 

ABSTRACT  
This article analyzes the main features of the combat training, level of armament, and 

military-material supply of the army of the Emirate of Bukhara. It examines traditional forms of 
military training that remained in the emirate, methods of warfare, professional skills of military 
personnel, and the state of the army’s provision with weapons and military equipment. Particular 
attention is paid to attempts to modernize the military organization in the second half of the 
nineteenth and early twentieth centuries under the influence of external military and political 
factors, the introduction of modern weapons and military equipment, and the possibilities of their 
practical application. Using a comparative-historical approach, the study assesses the factors that 
determined the combat potential of the army of the Emirate of Bukhara, as well as the 
contradictions between the traditional military system and modernization trends. 

Index Terms: Emirate of Bukhara, army, military training, combat training, armament, 
weapons, military equipment, military service, tactics, military traditions, modernization, military 
reforms, combat potential. 

  
1. Dolzarbligi: 
Buxoro amirligi tarixida harbiy tizim davlatning siyosiy barqarorligi, hududiy yaxlitligi va 

markaziy hokimiyatning mavqeini ta’minlovchi muhim institutlardan biri boʻlgan. Ayniqsa, XVIII 
asr ikkinchi yarmi – XX asr boshlarida amirlikning ichki siyosiy jarayonlari, hududiy boshqaruv 
tizimi, qoʻshni davlatlar bilan munosabatlari hamda Rossiya imperiyasining Markaziy Osiyodagi 
harbiy-siyosiy ta’siri kuchayishi sharoitida qoʻshinning tuzilishi, jangovar tayyorgarligi va 
qurollanish holati alohida ahamiyat kasb etgan. Shu nuqtai nazardan Buxoro amirligi qoʻshini 
tarixini oʻrganish nafaqat harbiy tarix, balki davlat boshqaruvi, ijtimoiy munosabatlar va tashqi 
siyosat tarixini anglash uchun ham muhim ilmiy ahamiyatga ega. 

Buxoro amirligi qoʻshinining jangovar salohiyatini belgilagan asosiy omillardan biri harbiy 
tayyorgarlik tizimi edi. Qoʻshin tarkibining shakllanishi, harbiy xizmatni tashkil etish, 
jangchilarning kasbiy koʻnikmalari, otliq va piyoda qismlarning vazifalari, jang olib borish usullari 
hamda harbiy an’analar uzoq davr mobaynida shakllangan an’anaviy tizimga tayangan. Biroq XIX 
asrda Markaziy Osiyodagi harbiy-siyosiy vaziyatning oʻzgarishi, ayniqsa, Rossiya imperiyasining 
mintaqadagi ekspansiyasi natijasida zamonaviy qurol-yarogʻ, harbiy texnika va yangi jang 
usullariga boʻlgan ehtiyoj tobora ortib bordi. 

Mazkur jarayon Buxoro amirligi oldida ikki muhim vazifani yuzaga keltirdi. Birinchidan, 
an’anaviy harbiy tizim va uning tashkiliy asoslarini saqlab qolish; ikkinchidan, oʻzgarib borayotgan 
harbiy-texnikaviy muhitga moslashish va qoʻshinni zamonaviy talablar asosida takomillashtirish 
zarurati paydo boʻldi. Shu jihatdan qoʻshinning qurollanish darajasi uning jangovar 
tayyorgarligidan alohida holda emas, balki harbiy tizimning umumiy rivojlanish jarayoni bilan 
bogʻliq holda tahlil qilinishi lozim. 

Shu asosda Buxoro amirligi qoʻshinining jangovar tayyorgarligi va qurollanish darajasi: 
an’ana va modernizatsiya jarayonlari mavzusini tadqiq etish amirlikning harbiy tarixini yangi 
tahliliy yondashuv asosida yoritish, an’anaviy harbiy institutlarning oʻzgaruvchan siyosiy va harbiy-
texnikaviy muhitga moslashuv xususiyatlarini ochib berish hamda qoʻshinning real jangovar 
salohiyatini belgilagan omillarni ilmiy jihatdan baholash nuqtai nazaridan dolzarb ahamiyat kasb 
etadi. 

2. Metodlar: 
Tadqiqotda tarixiylik, xronologik, qiyosiy-tarixiy, manbashunoslik va tarixiy-tanqidiy tahlil, 

tizimli hamda strukturaviy-funksional yondashuv metodlaridan foydalanildi. Mazkur metodlar 
asosida Buxoro amirligi qoʻshinining jangovar tayyorgarligi, qurollanish darajasi va harbiy 
modernizatsiya jarayonlari oʻzaro bogʻliq holda tahlil qilindi. Manbalardagi ma’lumotlar 
qiyoslanib, an’anaviy harbiy tizimning oʻzgarishi va yangi harbiy-texnikaviy sharoitga moslashuv 
jarayonlariga tarixiy-tanqidiy baho berildi. 

3. Tadqiqot natijalari: 
Tarixiy tajriba shuni koʻrsatadiki, davlatchilik tarixi nuqtai nazaridan yondoshilsa harbiy ish 

davlatning ajralmas boʻgʻini hisoblanib kelingan. Xususan, Markaziy Osiyo tarixida ham harbiy 
soha doim hukmdorlar diqqat markazida boʻlgan edi. Davlat hukmdorlari oʻzlarining ichki va tashqi 
siyosatlarini amalga oshirishda muhim omil hisoblangan strategik harbiy kuch, ya’ni qoʻshinlariga 
tayanib ish koʻrishganlar. Ushbu omil bugun yoki kecha paydo boʻlib qolmasdan, asrlar davomida 
shakllangan. Shuningdek, kuchlarni boshqarishning muayyan tizimi yoʻlga qoʻyilgan va uning turli 
boʻgʻinlari shakllanib borgan. Xattoki, ularga mos ravishda davlat harbiy qudratini saqlash uchun 
mas’ul etilgan shaxslarga beriladigan mansab va lavozimlar koʻlami ham aniqlanib borilgan. Asrlar 
davomida shakllangan va oʻzining asosiy xususiyatlarini saqlab qolgan ushbu tizim amirlik davrida 
(XVIII – XX asr birinchi yarmida) ham kuzatiladi. 

Buxoro amirligida ham qoʻshinni tutish va harbiy taktika deyarli shayboniylar davridagi 
tuzulmani esga soladi. Qoʻshinda otliq askrlar faoliyatida koʻchmanchilarga xos unsur yetakchilik 
qilgan. Odatda lashkarlikka kelgan harbiy askar oʻzi bilan qurol – aslahasini olib kelishi shart 
boʻlgan. Tarixchi olim A.Zamonov tomonidan shayboniylar davlatining harbiy holati boʻyicha 
amalga oshirgan maqolalari va monografiyalarida, “... qurolsoz ustalar asosan bir turdagi qurollar 
yasashga ixtisoslashgan. Ularning ustaxonalari koʻpincha savdo rastalari qatorida oʻrin olgan. 
Buxoro va Samarqandda sovutsozlar, oʻqchilar, kamonsozlar va boshqa ustalarning maxsus savdo 
rastalari va yopiq bozorlari boʻlgan”, - deyiladi.[6] Ushbu ma’lumotlar asosida mangʻitlar sulolasi 
davri mamlakat qoʻshinining harbiy holatini tahlil qiladigan boʻlsak, hunarmandchilik markazlari 
boʻlmish amirlikdagi markazlashgan shaharlarida an’anaga koʻra oʻtmishda janglarda qoʻllanilib 
kelingan gurzi, oybolta va boshqa sovuq qurollari ishlab chiqishni davom ettirgan.  

Shuningdek, tarixchi olim Y.Shukrullayevning fikricha, amirlikda hunarmandlar 
shayboniylar davridagidek qurol – yarogʻ ishlab chiqarish bilan xulosalanib qolmagan. Podsho 
Rossiyasi vassaliga aylangan Buxoro amirligida koʻplab “assoi safari”, “assoi jihodi” deb nom 
olgan qurollar ishlab chiqarilganki, ular ham hassa, ham qilich vazifasini bajargan va undagi hassa 
gʻilofida aslida qilich boʻlib, mavhum tarzda joylashtirilgan   zumrad va kumushlar bilan bezab 
ishlangan. Bu tarzdagi qurollar, sovuq qurollar yasash san’atining yorqin namunasidir. [23] 

Sulola hukmdorlaridan Amir Haydar davriga (1801-1826) kelib dastlabki tub oʻzgarishlar 
roʻy beradi. Ya’ni (istisno tarzda) muntazam armiya tashkil etiladi. Lekin amirlikda muntazam 
armiyaning tuzilishi haqida bir-biriga zid ba’zi ma’lumotlar ham uchrab turadi. Xususan, tarixchi 
olima B.Ismoilova Buxoro amirligida armiya va harbiy ishlarni tashkillashtirishni ikki bosqichga 
boʻladi. Birinchi bosqichni XIX asr boshlaridan XIX asrning 30 – yillarigacha, ya’ni Amir Haydar 
davridan deb hisoblab, muntazam armiyaning tuzilishidagi debocha deb hisoblaydi. Lekin amirlikda 
muntazam armiyani tashkil etilganligi (II bosqichda) Amir Nasrullohxon davriga (1826 – 1860 yy) 
toʻgʻri keladi deb hisoblab, to 1837 yilning oxirga qadar davom etgan deb hisoblaydi. [11] 

Ba’zi tadqiqotlarda Amir Haydarning muntazam qoʻshin tuzish borasidagi harakatlarini 
Buxoro amiri Nasrullo (1827-1860) davom ettiradi. Bu hukmdorning sa’y-harakatlari bilan piyoda 
askarlardan iborat sarbozlar va toʻpchilarning muntazam qoʻshini tuziladi. Yozma manbalarda qayd 

etilishicha, by tadbir 1837 yilda amalga oshirilgan edi. XIX asr ortalaridagi ma’lumotlarning 
koʻrsatishicha, dastlab muntazam qoʻshin asosini, Buxoro amirligidagi asirlar tashkil etgan edi. 
Voqealar guvohlarining yozishicha, 1837 yildayoq 1000 dan ortiq asirlardan 800 kishi muntazam 
piyoda askarlik - sarbozlikka, 250 dan ortiq kishi esa artilleriya qoʻshinlari - toʻpchilar safiga qabul 
qilingan edi. Buxoro harbiy kuchlarining asosini tashkil etgan sarbozlar tarkibiy jixatdan bir qancha 
qismlardan tashkil topgan edi. XIX asr oʻrtalariga oid tarixiy ma’lumotlardan ayon boʻlishicha, jami 
700 kishidan iborat «sarbozlar har biri 100 talik 7 ta dastaga boʻlingan edi. Oʻz navbatida har bir 
dasta «2 ta nim dastaga, 4 ta rassadga va 8 ta baraga boʻlingan. Yuz kishidan iborat harbiy dastani 
yuzboshi boshqargan. Ushbu boshqaruvda yuzboshiga uning yordamchisi qorovulbegi yordam 
bergan. «Rassad»larni panjaboshi boshqargan. Harbiy qismni boshqarishda bu mansab egasiga 
uning muovini - panshajaboshi-xurd yordam bergan. Sarbozlarning oʻn kishidan iborat qismiga 
«daxboshi» boshchilik kilgan“.[10] 

Amirlikda erkin sarbozlar guruhi ham shakllangan boʻlib, XIX asr II yarmidan boshlab 
doimiy armiya koʻrinishiga oʻtishadi. Qoʻshin sarbozlarining harbiy kiyimlarida ham amir Muzaffar 
davridan boshlab ma’lum oʻzgarishlarga sabab boʻladi. Xususan, sarbozlarning harbiy kiyimi 
sifatida boshlarida qora uzun qolpoq, oq boʻzdan shim, qishda harbiy mundir (kulucha) belgilab 
berilgan. Sarbozlarning (formasi) shim va mundirlari odatda har ikki yilda bir bor almashtirilgan. 
Oyoq kiyim soarbozning oʻzi bilan birga olib kelishi majbur hisoblangan. Faqatgina amir 
Abdulahadxon davriga kelib, harbiy sarbozlarga ikki yilda bir marotaba bir juft etik berilgan.[14]  
Arxiv xujjatlaridagi ma’lumotlarda harbiylarning mundiri “kulucha” yoki “yopiq”, bosh kiyimini 
esa “qoʻlonchin” deb yuritilganligi eslab oʻtiladi. Sarbozlarning yelka qismi tepasida (pogonlarida) 
dasta raqami yopishtirilgan.[14] 

Amirlikdagi barcha nizomiy guruhlarning harbiy dala mashqlari deyarli bir xil koʻrinish 
olganligini kuzatishimiz mumkin. Xususan, Shanbegi sarbozlari haftaning shanba, yakshanba, 
dushanba kunlarida, Seshanbegi sarbozlari seshanba, chorshanba, payshanba kunlari, terskiy, 
shefskiy, otliq kazaklar haftada toʻrt kun mashqlarda qatnashgan. Amirlik chegaralarida qorovullik 
xizmatlarini oʻtovchi Elnavkarlari guruhi mahalliy qurol – aslahalari bilan qurollangan boʻlib, 
ularning harbiy dala mashqlari oʻtkazishganliklari xususida biror manbalarda ma’lumotlar 
keltirilmaydi [24]. 

Shuningdek, rus tadqiqotchisi polkovnik Matveyev oʻz kundaliklarida “Buxoro qoʻshinining 
harbiy tayyorganligi oʻta qoniqarsizdir, mashqlar kam oʻtkaziladi va ular miltiqli usullardan hamda 
tantanali marosimlardagi yurishlardan iborat boʻladi” – deb yozadi. Yana bir rus
 tadqiqiotchisi  V. Masalskiy [12] “... Buxoro piyoda qoʻshinlarining jangovar qudrati, 
boshqa harbiy qismlardek juda boʻsh” – deb hisoblaydi. Buxoro toʻpchilari boʻlinmasi oxirgi 12 yil 
ichida biror marta ham hattoki, boʻsh oʻqlar bilan toʻplardan oʻq uzishmaganlar”[3]. Demak, 
amirlikdagi qoʻshinning ahvoli haqidagi ushbu ma’lumotlar ma’lum ma’noda bir-biriga zid 
boʻlsada, haqiqatda esa holatga toʻgʻri baho berilgan. Lekin, keyinchalik ushbu holatdan toʻgʻri 
xulosa chiqargan ayrim hukmdorlar oʻz qoʻshinlarining muntazam qismlarini tashkil etishga harakat 
qilganlar. Natijada XIX asr boshlarida Markaziy Osiyo xonliklarida xususan, Buxoro amirligida 
qoʻshin muntazam va nomuntazam qismlardan tashkil topgan harbiy kuchga aylanadi [8]. Endi 
amirlikda ayrim davlat rahbarlari oʻz qoʻshinlarini yaxshilash, uning tarkibida muntazam qismlarni 
tarkib toptirish borasida qator islohotlarni amalga oshira boshlaydi. Shunday davlat rahbarlaridan 
biri Amir Haydar (1800-1826) boʻlib, u mamlakat harbiy kuchlarini ikki qismga: muntazam qoʻshin 
- «navkariya» va nomuntazam qoʻshin - «qora cherik»ka boʻlib boshqargan.  

Shuningdek, Turkistonning harbiy quvvatini sinchiklab oʻrgangan rus tadqiqotchisi G.A. 
Arendarenkoning ma’lumotlarida “Nasrulloxon davrida dala toʻplari sezilarli darajada 
yaxshilangan. Ular ingliz harbiy nizomidan “chala-chulpa” habardor boʻlgan afgʻon toʻpchilarini 
xizmatga olganlar. Ogʻir qurolli otliqlar soni ham oshiriladi. Sarbozlar soni koʻpaytirilib, toʻplar 
himoyasida jangga kirish va qal’alarga hujum qilish qoʻllanila  boshlaydi” [4]. 

Amir Haydarninng muntazam qoʻshin tuzish borasidagi harakatlarini Amir Nasrullo (1826-
1860) davom ettirar ekan, bu hukmdorning sa’y-harakatlari bilan 1837 yilda piyoda askarlardan 
iborat sarbozlar va toʻpchilarning muntazam qoʻshini tuzildi [7]. Amir Nasrullo davrida muntazam 

piyoda qoʻshinning soni 40 ming kishidan iborat boʻlgan (har biri 800 kishidan 50 ta sarbozlar 
boʻlaklari). Amir Nasrullo askarlarga harbiy ta’lim berish maqsadida chetdan mutaxassislarni taklif 
etgan. Jumladan, eronlik Abdusamad Tabriziy askarlarga yevropacha usulda ta’lim bergan [27]. 

Tarixchi olim Sh.Voxidovning tadqiqotlariga e’tibor qaratilsa unda Buxoro qoʻshini yetti xil 
dasta yoki guruhdan iborat boʻlganligi aytiladi. Xususan ular: 1. Toʻpchilar. 2. Otaliq. 3. Shefskiy. 
4. Terskiy. 5. Arablar. 6. Turkman va 7. Yollangan askarlar. Turkman dastasi hamda yollangan 
askarlarning bir qismi piyoda xizmat qilardilar. Tanlagan «Sherbachalar» dastasi ham boʻlgan ekan. 
Turkman polki Kogonda, Terskiy, Shefskiy va otliqlar Sitorai Mohixosa kazarmalarida joylashgan 
edi. Amir Shohmurod davrida qoʻshin ikki qanotdan iborat boʻlgan. Soʻl qanotida mangʻit, kenagas, 
keroit, durman, qoʻngʻirot, xitoy, qipchoq, oʻtaji, turkman, arlot, qiyot, qirgʻiz, qalmoq, hofiz, 
oʻtlon, tilod kabi dastalari boʻlgan. Chap qanotda qatogʻon, saroy, yabu, bazuzin, jaloyir, qangʻli, 
yuz, ming, nayman, qarluq, berkut, qushchi, argun, ogʻlon, qalmiq, foʻlodchi, qirq, olchin, major, 
chinboy, badayil, as, jibirgʻin, qilgiy, timoy, masid, tator, bogʻlon, iloji, tangut va shogirdpesha 
guruhlari joylashgan [5]. 

Amirlik qoʻshinining jangovorlik holatida askarlarning qurol-aslaha bilan jihozlanishida 
kuzatiladagan asosiy holatni quyidagicha tavsiflash mumkin: Tigʻli qurollar – qilich, oʻq-yoy, 
nayza, xanjar, oybolta. Zarbli qurol – gurzi. Oʻqotar qurollar – miltiq, toʻpponcha va toʻplar.   

Tigʻli qurollardan qilichning oʻzi ishlab chiqarilganligiga qarab qator turlarga boʻlingan. 
Tadqiqotchi olim Y. Shukrullayev qator manbalarga tayanib amirlik qoʻshinidagi qurollar xususida 
quyidagicha fikr bildiradi: “... amirlikda sarbozlar va harbiy amaldorlar taqib yurgan qilichlar 
“chiniy”, “rusiy”, “rumiy”, “farangi”, “sulaymoniy”, “hindiy”, “damashqiy” va boshqa nomlarda 
koʻplab uchraydi [22]. Bundan tashqari amirlikda, “farangi”, “afgʻoniy”, “eroniy” nomlari bilan 
boshqa sovuq qurollar va hattoki, oʻtochar qurollardan ham keng foydalanishgan [25]. 

Yana bir ma’lumotda: “... qoʻshiningiz qullari ichida bir miltiqsoz bor edi. U xizmat 
yuzasidan Shahrisabz viloyatiga saforot qilindi. Lekni bu vaqt ichida qoʻshiningiz qullari ustasiz 
qoldi. Qulingiz davlatxona  ustolaridan birini berishingizni umid qilib sizni duo qiladi. 1893-1894 
yil” [18]. 

Yana bir ma’lumotda: “... Mirobod miroxur qoʻshinida halok boʻlgan sarbozlarning qurol 
aslahalari bor. Quyidagi aslahalarni Akrambiy inoq toʻpboshiga topshirdik.  

Miltiqlar roʻyxati: 
- yuzboshi Muhammad Sharif qorovulbegi - 50 ta. 
- yuzboshi Muhammad qorovulbegi - 44 ta 
- Habibuloh qorovul yuzligi - 39 ta... . Jami 186 ta miltiq [15]. 
Amir qoʻshinida qurol – yarogʻlar faqat mahalliy hunarmandlar tomonidan ishlab 

chiqarilmasdan xorijdan ham xarid qilingan. Bu haqidagi ba’zi ma’lumotlar rus harbiy amaldorlari 
tomonidan imperatorning siyosiy agentiga yuborilgan maxfiy maktubida ham eslab oʻtilgan.  

Xususan, Y. Shukrullayevning tadqiqotlarida bu haqida quyidagicha ma’lumotlar qayd 
etiladi: “... amirlikning Karki bekligida Termiz va Marv orqali turkmanlar katta hajmdagi ingliz 
qurol yarogʻlari bilan savdo qilishmoqda”. “... Afgʻonistondan olib kelinayotgan kalibri 4.3 sm.li  
Pibodi-Martini  sistemali ingliz miltiqlari turkmanlar tomonidan  50-75 rubldan sotib olinib, 
Karkida 75-100 rubldan sotilmoqda” [26]. 

Arxiv ma’lumotlaridan yana shunday ma’lumotlar ham qayd etilib oʻtganki, unda Rossiya 
fuqarolarining oʻzi boylik evaziga Buxoro amirligi hududida qurol – yarogʻ savdosi bilan 
shugʻullanishgan. Jumladan, Rossiya siyosiy agenligi ma’murlaridan biri I. Reshetovning 1911 yil 
6-fevralda amirlikka yozgan maktubida Kojuxovskiy, Abarji  Vakulov, Vetoxinlar (rus fuqarolari) 
amirlik hududida maxfiy ravishda qurol-yarogʻ savdosi shugʻullanayotganligi  sabab ularni tutishda 
yordam berishni soʻragan [16]. 

4. Xulosa qilib aytganda, XIX asrning ikkinchi yarmiga kelib, Buxoro amirligi qoʻshinlari 
harbiy jihatdan jiddiy muammolarga duch kelgan edi. Jumladan, amirlik armiyasi harbiy texnika va 
qurollanish sohasida tuban darajada qolgan, tashkilotchilik, harbiy tayyorgarlik va tartib-intizom 
nuqtai nazaridan zamonaviy talablarga javob bermagan. Bu holatga asosiy sabab sifatida amirlar 

hukmronligidagi harbiy islohotlarga boʻlgan befarqlik, zamonaviy harbiy bilimlardan bexabarlik 
hamda ma’nan oʻzgarishga qarshilik kabi omillarni koʻrsatish mumkin. 

Rus zobitlari, jumladan Shubinskiyning esdaliklarida keltirilishicha, Buxoro qoʻshinlari 
harbiy jihatdan zaif, qurollanishda eski vositalarga tayanadigan, askarlar esa otish qurollaridan 
foydalanish koʻnikmalariga ega boʻlmagan ommaviy toʻda singari tasvirlangan. Shuningdek, 
mahalliy muarrixlar – Muhammad Said Baljuvoniy va Ahmad Donish ham Buxoro lashkarini zaif 
va ta’sirsiz deb baholaganlar. 

Shu kabi zaifliklar oqibatida XIX asrning ikkinchi yarmida Buxoro amirligi Rossiya 
imperiyasi bilan yuz bergan harbiy toʻqnashuvlarda magʻlubiyatga uchradi va amirlikning katta 
qismi bosib olindi. Harbiy sohada olib borilgan qisman islohotlar ma’lum ijobiy natijalar bergan 
boʻlsa-da, ular umumiy harbiy salohiyatni tubdan oʻzgartirishga qodir boʻlmadi. Bu esa Buxoro 
amirligining harbiy tizimi XVII–XIX asrlar davomida yetarli darajada rivojlanmaganini va global 
geosiyosiy jarayonlarga moslashishda ortda qolganini yaqqol namoyon etdi. 

